RCC 10893
AMAJAMBO MAKURU MAKURU

Gukoresha uko ugomba itongo watoranye — gupfa ata mwana usize — isambuzwa ry’urubanza (ingingo ya
37 y’itegeko n°1/07 ryo ku wa 25.02.2005 ryerekeye Sentare Ntahinyuzwa) — kuvyarira kwitongo —
kwubahiriza ivyagizwe na nyene itongo.

URUBANZA

RCC 10893

SENTARE NTAHINYUZWA ISHASHE MURI GASAMBURAMANZA YACIYE URUKURIKIRA : INTAHE Y’ICESE
YO KU WA 30.11.2005

UWITWARA : S. Charlotte, aturuka i Kimanama, Komine na Province Gitega
UWITWARIRWA : NA. Marie Josée, aturuka i Nyabiharage Commune na Province Gitega.

Hihwejwe urwandiko rwo kw’igenekerezo ya 25.08.2003 umuburanyi S. Charlotte yashikirije Sentare Ntahinyuzwa
ayisaba ko yosambura urubanza RCA 2561/GIT, kubera imvo adondagura ;

Hihwejwe ko umukuru wa Sentare aho aboneye izo mburano za S. yaciye azimenyesha NA., uwo nawe aca
ariregura mu rwandiko yashikirije iyi Sentare ku wa 30.03.2004 ;

Hihweje ivyegeranyo vyagizwe n'umucamanza wa Sentare Ntahinyuzwa, n'umushikirizamanza akukira iyo
Sentare, bahurira ku ngingo yo guhamagara urubanza mu ntahe y’icese ;

Hihweje ingingo y'umukuru wa Sentare Ntahinyuzwa yo guhamagara urubanza mu ntahe y’icese yo ku wa
13.01.2005, nkuko vyamenyeshejwe ababuranyi mu rwandiko rw’umutahe rubarengutsa kuri iyo sango ;

Hihwejwe ihamagarwa ry’'urubanza mu ntahe y'icese yo ku wa 13.01.2005,aho uwitwaye yitavye we nyene,
Sentare igaca isubiza urubanza mu ntahe y’icese yo ku wa 06.05.05 kugirango uwitwariwe arenguke ;

Hihwejwe ihamagarwa ry’urubanza mu ntahe z’icese zabaye ku wa 06.05.2005 na 16.09.2005, aho uwitwaye
yasubiye kwitaba we nyene, sentare igaca ifata imigabo yo gushira urubanza mu mwiherero w’abacamanza
kugira ngo ice urubanza yisunze inzandiko z’ababuranyi ;

Kubera ko S. na bene wabo NT. na B. bapfa itongo risiga se NL. riri i Nyabiharage ;

Kubera ko bamaze kugabura iryo tongo, NT. Monika, ariwe NA. Marie Josée yaciye yunguruza urubanza rwa
Sentare y’Intango ya Gitega, avuga ko atarushimye, ngo kuko iryo tongo B. yapfuye yararimuraze ;

Kubera ko S. we atemera ubwo burage, agashaka ko ico gipande c’itongo rya se cari gutorana B. bakigabura,
ngo kuko ata mwana yasize ;

Kubera ko Sentare yumvirije ababuranyi n"amasura igasanga NA. Marie Josée yabaye kwa sekuru avyara nyina
akiri muto, akaba atigeze aja mu rugo, akahavyarira n'abana ;

Kubera ko Sentare yasanze uwo NA. ari umutamakazi afise imyaka irenga mirongo itanu ataho yoba akija, igaca
ishinga ko yoguma mu nzu nyinabo yamusizemwo, akongera akagumya ubwatsi yamusigaranye ;

Kubera ko S. asambuza urwo rubanza RCA 2561/GIT, rwa Sentare Nkuru y’lgihugu ya Gitega, avuga ko Sentare
itamwumuvirije ngo yitaho ivyo NA. Josée avuga gusa ;

Kubera kandi S. avuga ko icabona catatswe na NA. cemeje ko atari ho avuka, ariko Sentare irabirengako, imuha
ubwatsi bwa mukuru we ;

Kubera ko S. asozera amenyesha Sentare ko atumva ingene NA. yotorana kwa nyina NT. Monika, no kwa B.
Prisca kandi afise kwa se ;

Kubera ko S. yemera ko B. yagabiye ubwatsi umuhungu wiwe, akavuga ko ubwo ataburondera ;
Kubera ko Sentare Nkuru y’lgihugu ya Gitega yihweje urubanza igasanga B. yapfuye ata mwana asize, ariko

akaba yarahaye ubwatsi umuhungu wa S. na NA. Josée umwigeme wa NT. igaca ishinga ko NA. amaze imyaka
myinshi muri iryo tongo kandi yararivyariye mwo ;



Kubera ko bene NI. bagabuye itongo ryiwe uko bavukana ari abigeme batatu S., B. na NT.;
Kubera ko NT. ata mwana yasize, kandi yagumye mu rugo, agaca arondera NA. umukobwabo, kugira babane ;

Kubera yuko NA. yahavuye yubaka muri iryo tongo rya NT., akubakamwo inzu akari vyariramwo, ubu akaba ari
umutamakazi ;

Kubera ko NA. yabaye muri iryo tongo ata nkomanzi imyaka irenga mirongo itatu arihawe na nyeneryo atayindi
nkomanzi ;

Kubera ko igihe bene NI. bamaze gutorana umwe wese uruhara rwiwe, umwe wese afise uburenganzira bwo
gukoresha umugabane wiwe ico ashaka, ari naco gituma B. yagabuye ikivi mwene S. ikindi kikaronka mwene NT.
naho butoba biringaniye ;
Kubera ko imvo nyamukuru S. yitwaza mu gusambuza urubanza RCA 2561/GIT ari uko Sentare ngo yoba
itumvirije imburano ziwe, ngo yitayeho ivyo NA. avuga gusa ;

Kubera ko iyimuriro y’'urubanza RCA 2561/GIT ryerekana ko ababuranyi bompi bashikirije imburano zabo imbona
nkubone mu ntahe y’icese yo ku wa 21.03.2003, ico gihe S. yarumvirijwe, n’ivyo yashikirije Sentare bikaba
vyanditswe ;
Kubera lero ko iyo mvo yo kuvuga ko Sentare ititayeho imburano ziwe ataho ihagaze ;

Kubera ko urubanza rwacitse hisunzwe igihe NA. amaze muri iryo tongo S. arondera rukaba rwubahirije
ivyagizwe na nyene itongo ari co gituma ata mvo yotuma urwo rubanza rusambuka ;

KUBERA 1ZO MVO ZOSE :

Sentare Ntahinyuzwa ishashe muri Gasamburamanza ;

Yihweje Ibwirizwa n°1/010 ryo ku wa 18.03.2005 ryerekeye Ibwirizwa Nshingiro rya Republique y’Uburundi ;
Yihweje lbwirizwa n° 1/07 ryo ku wa 25.02.2005 ryerekeye iringanizwa rya Sentare Ntahinyuzwa ;

Yihweje lbwirizwa n° 1/08 ryo ku wa 17.03.2005 ryerekeye iringanizwa ry’amasentare n'ububasha bwazo ;
Yihweje Ibwirizwa n°1/010 ryo ku wa 13.05.2004 ryerekeye amategeko agenga imanza z'amatati ;

Imaze gushira urubanza mu mwiherero w’abacamanza nkuko amategeko abivuga ;

ISHINZE KO :
e Yakiriye imburano za S. ariko isanze zidashemeye ;
e Irahakanye gusambura urubanza RCA 2561 rwa Sentare Nkuru y’lgihugu ya Gitega ;
¢ lvuze ko iyi ngingo ica yandikwa mu gitabu c’'imanza ziyo Sentare iruhande y’urubanza rudasambuwe.
e Amagarama atangwa na S.

Uko niko ruciwe kandi rusomwe i Bujumbura ku wa 30.11.2005, hashashe umukuru w’intahe, abacamanza
bafashijwe n’'umushikirizamanza mukuru, n'umwanditsi.

KWIHWEZA URUBANZA

Umuntu asomye runo rubanza, ntiyoshoka atahura ico ababurana bapfa, ndetse n’ico bapfana ntikigaragara.
Tugerageje kubisigura n'uko NI. ari se w’abigeme batatu aribo : S., NT. na B.

NI. amaze kwitaba Imana avyaye abana b’abigeme gusa, abo bigeme baragabuye itongo risigwa na se wabo,
bose barashima. Ariko kubera ko B. yapfuye atamwana asize, akiriho yafashe igice kimwe c’itongo akigabira
umwana wa S. ahasigaye hose aca afata umwana wa mukuru wiwe NT. ariwe NA. Josée arahamuha.uyu nawe
aca arahubaka arahavyarira, none ubu afise n’abuzukuru kandi n'umutamakazi, ahabaye imyaka irenga mirongo
itatu, kuko na B. yitavye Imana amusiga aho nyene kuri iryo tongo.

S. rero mwene nyina na B. yashingishije urubanza muri Sentare y’intango, yifuza ko iryo tongo risigwa na B.
rikaba ryari rifiswe na NA. Josée, umwana wa NT., ryogaruka mu muryango kwa NI. gurtyo bagaheza
bakarigaburigwa. Sentare imaze kumubaza ivyerekeye itongo B. yapfuye ahaye umwana wa S., S. yishuye ko
iryo ataryo ariko ararondera. Biragaragara ko S. afise umutima wo kwigungirako wenyene, kuko ivyagiye mu bana
biwe yemeza ko atariko arabirondera, kandi uwo mwana wiwe yagabiwe co kimwe na NA. nawe nyene yagabiwe.



Noneho mu gihe itongo rya se NI. ryari ryaramaze kugabugwa umwe wese mubaronse umugabane yari afise
uburenganzira bwo gukoresha umugabane wiwe ico ashaka, haba kurigabira uwo agomba, kurigurisha canke
ibindi vyose ashobora kurikorerako.

Uru rubanza ico turunegura gusa, n'uko Sentare Ntahinyuzwa ishashemwo Gasamburamanza itashimye kuvuga
muri ino kopi, urubanza rwashikirijwe Sentare kugirango irusambure canke irukomeze.

Ikindi naco, twokwibajije ko iyo umuburanyi asamburizwa atigeze arenguka mu ntahe y’icese n'imwe, ko Sentare
ishobora kumufatira ibihano, ikishura uwarengutse nk’uko yayisavye, ariko s’'uko bigenda, mu gihe uwo
muburanyi atarengutse ariko yashikirije Sentare izandiko ziwe zo kwiregura, Sentare iraheza ikarondera aho ukuri
kuri, gurtyo amategeko akubahirizwa, kandi agakurikizwa. Sentare zose zigiye zirakora muri iyo ntumbero,
ubutungane bworama kandi bugatera imbere mu Burundi.



